Identitéit (2)

Iwwer Lëtzebuerg gëtt dacks gemengt, et wier en Zoufallsprodukt vun der Geschicht. ‘So what ?’ giff en Amerikaner soen… Besser wier vläicht, ze behaapten, de Grand-Duché wier ee vun den ongezielten Zoufäll vun der Vergaangenheet, op d’mannst vun no dem ‘Ancien Régime’. Huelt dach nëmmen e spezifesche Geschichtsatlas a kuckt de ‘Patchwork Europa’ vu virun 150 bis 200 Joer: Zoufäll ? Kéipweis !

E gudden Zoufall war et, wéi ‘mir’ 1890 eng eege lëtzebuergesch Dynastie kritt hunn, well den Oranier-Nassauer Wëllem III kee Jong als Nofolger méi hat an dunn den Nassau-Weilburger Adolphe (wéinst hirem Familjepakt vu 1783 !) säi Successeur als Grand-Duc vu Lëtzebuerg ginn ass. Soss wiere mir (an hirer Bijouskëscht) e butzege ‘Pendentif’ vun der Kinnigin Wilhelmina, der Juliana an haut un enger vun der Beatrix hire  Ketten. Da wier et ‘pillo’ mat eiser Souveränitéit gewiescht, an eis Identitéit wier, zesoen an all hire Facetten, ni zu deem ginn, wat si haut ass ! Mir wiere mam ‘Oranje bowen !’ iergendwéi an trotz allem eng Zort 18. Provënz vun den ‘Nidderlande’ bliwwen, esou niewelaanscht, à la ‘DOM/TOM’.

D’Identitéit vu Lëtzebuerg wuerzelt och a senger typescher industrieller, sozialer a politescher Entwécklung, haut esouguer an deer europa-eenzeger Ariichtung vun der Tripartite, déi jo dëser Deeg an de viischte Linne vun eiser fräier Existenz steet. Well mir äis am leschte Krich (zoufälleg ?) esou gutt ‘geschéckt’ hunn, well eis Resistenz exemplaresch war, geet och en Deel vun eiser Identitéit op de Kont vun eiser internationaler Unerkennung als Matgrënder vun der UNO, der Nato, der EU, e Këpp Identitéit… déi keen Departement, keng Provënz a kee Bundesland hei rondrëm huet. Mir sinn nun emol international-souverän mir, net iergend e ‘Freistaat’ ! Leider gëtt dem Lentz säi ‘Mir wëlle bleiwen, wat mir sinn’ dacks falsch interpretéiert; deemools gong et dach ëm eis Eegestännegkeet als Land (net Belsch, net Preis, net Fransous) an net ëm eis Identitéit als Lëtzebuerger ! Datt an der Zäit e brave Schrëftmoler dee Saz um Fëschmaart op en Tiermche gepënselt huet, ass net deemno wichteg, éischter folkloristesch… a scho guer net ‘monumental’ ze verstoen.

Eist Schoulsystem huet sech eegestänneg entwéckelt, sou datt Lëtzebuerger Stodenten op der ganzer Welt net schlecht ugesi waren a sinn… a just si hunn zënter ville Generatiounen aus allen Härelänner identitär Elementer (a Relatioune) matbruecht, déi d’Lëtzebuerger op hir eege Fassong verschafft a gebraucht hunn.

Just hei kënne mir dann och op eis identitär Sprooch(e)situatioun ze schwätze kommen, déi esou apaart ass, datt keen se versteet, dee Lëtzebuerg net weider kennt. Dofir hate ‘mir’ sproochlech och net zevill Krämpes bei der Immigratioun vu ‘romanophonen a germanophone Leit. Si hunn ‘hires’ hei op Schratt an Tratt fonnt, a mir dees ugeholl. Spéitstens déi 

3. Generatioun huet sech an eis Identitéit eragelieft; dat wäert och bei deer méi rezenter Immigratioun vun ‘eise’ Portugisen erëm sou sinn, déi an de 60er Joer vum leschte Joerhonnert ugefaang huet. Dofir ass et kloer, datt eis Identitéit och an den nächste Generatiounen eng ganz Partie nei Deeler bäikritt… mat Sécherheet keng schlecht Saach !

Datt eis Sprooch an hirer Entwécklung och dovunner matkritt, ass normal. Déi Lëtzebuerger Kanner huelen natierlech hei an do e Wutz aus deenen anere Sproochen op, grad ewéi déi aus deenen neie Famillen e Lëtzebuergesch schwätze wäerten, dat deelweis en anere Charakter huet. Dat ass kee Problem, wann de Kär vun der Sprooch zerguttst erhale bleift. Deen huele mir dann nach e bësse méi déif eng nächste Kéier op d’Schreif.

